
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada O‘zbekistonda elektr va maishiy texnika sanoatida iqtisodiy samaradorlikni oshirish yo‘llari 
tahlil qilingan. Tadqiqotda nazariy yondashuvlar, xalqaro tajriba hamda milliy sharoitlarning kompleks tahlili asosida 
klasterlashuvni rivojlantirish, ishlab chiqarishni modernizatsiya qilish, inson kapitalini mustahkamlash va eksportni 
rag‘batlantirishga qaratilgan amaliy tavsiyalar ishlab chiqilgan.

Kalit so‘zlar: elektr texnikasi, iqtisodiy samaradorlik, klasterlashuv, mahalliylashtirish, eksport, modernizatsiya, inson 
kapitali, energiya tejamkorlik, texnopark, davlat-xususiy sheriklik.

Abstract. The article analyzes key ways to increase the economic efficiency of enterprises producing electrical and 
household appliances in the Republic of Uzbekistan. Based on theoretical approaches, international experience, and an 
assessment of national conditions, practical recommendations have been developed for enhancing clustering processes, 
modernizing production, strengthening human capital, and promoting export activities.

Keywords: electrical engineering, economic efficiency, clustering, localization, export, modernization, human capital, 
energy efficiency, techno-park, public-private partnership.

Аннотация. В статье проанализированы основные направления повышения экономической эффективности 
предприятий по производству электрической и бытовой техники в Республике Узбекистан. На основе теоретических 
подходов, анализа международного опыта и национальных условий разработаны практические рекомендации по 
развитию кластеризации, модернизации производства, укреплению человеческого капитала и стимулированию 
экспортной деятельности.

Ключевые слова: электротехника, экономическая эффективность, кластеризация, локализация, экспорт, 
модернизация, человеческий капитал, энергоэффективность, технопарк, государственно-частное партнёрство.

K I R I S H
So‘nggi yillarda O‘zbekiston Respublikasida sanoatni tubdan modernizatsiya qilish, qo‘shilgan qiymat 

zanjirlarini mahalliylashtirish va raqobatbardosh milliy ishlab chiqarishni rivojlantirishga qaratilgan keng ko‘lamli 
iqtisodiy islohotlar amalga oshirilmoqda. Mazkur jarayonda elektr va maishiy texnika sanoati, jumladan, elektr 
plitalar, muzlatgichlar, kir yuvish mashinalari, konditsionerlar hamda boshqa turdagi maishiy elektr-elektronika 
uskunalarini ishlab chiqarish mamlakat iqtisodiyotining strategik tarmoqlaridan biri sifatida shakllanmoqda.

Ushbu soha korxonalarining samarali faoliyat yuritishi nafaqat ichki bozorda import o‘rnini bosish 
imkoniyatlarini kengaytiradi, balki tashqi bozorlarda raqobatbardosh mahsulotlar eksportini oshirish orqali 
umumiy milliy iqtisodiy barqarorlikni ta’minlashga xizmat qiladi (Porter, 1990).

2024-yil yakuniga ko‘ra, O‘zbekistonda umumiy sanoat ishlab chiqarish hajmi 885,8 trln so‘mni tashkil etib, 
2023-yilga nisbatan 6,8 foizga o‘sdi (O‘zStat, 2025). Bu holat sanoat tarmoqlarida, xususan, elektr-texnika 
mahsulotlari segmentida o‘sish ehtiyojining yanada ortib borayotganidan dalolat beradi. Hukumat tomonidan 

qabul qilingan “O‘zbekiston-2030” strategiyasida elektr-texnika sohasida ishlab chiqarish hajmini ikki barobarga, 
eksport hajmini esa uch barobarga oshirish ustuvor vazifalardan biri sifatida belgilangan (Farmon, 2023).

Shu bilan birga, ichki bozorda raqobat muhitining kuchayishi, import hajmining bosqichma-bosqich 
qisqarishi, sifat va narx o‘rtasida optimal muvozanatni ta’minlash, ta’minot zanjirlarini raqamlashtirish hamda 
energiya samarador texnologiyalarga o‘tish kabi qator vazifalar kun tartibiga chiqmoqda. Bunday sharoitda 
elektr va maishiy texnika ishlab chiqaruvchi korxonalarning iqtisodiy samaradorligini ta’minlash ularning 
ichki resurslardan oqilona foydalanishi, strategik boshqaruv qarorlari sifatini oshirishi hamda zamonaviy 
texnologiyalardan samarali foydalanish mexanizmlarini joriy etishi bilan bevosita bog‘liqdir.

M A V Z U G A  O I D  A D A B I Y O T L A R  S H A R H I
Iqtisodiy samaradorlik murakkab iqtisodiy kategoriya bo‘lib, u jahon ilmiy adabiyotlarida iqtisodiy 

tizimlarning strategik rivojlanishi, resurslardan oqilona foydalanish hamda raqobatbardoshlikni ta’minlashda 
hal qiluvchi omil sifatida qaraladi. Ushbu tushuncha faqat hisob-kitoblar va moliyaviy natijalar orqali emas, balki 
metodologik mezonlar asosida ham tahlil qilinadi.

Avvalo, Rusyn (2024) iqtisodiy samaradorlikni ontologiya va epistemologiya nuqtai nazaridan talqin qilib, 
uning borliq, mohiyat, vaqt va harakat kabi falsafiy tushunchalar bilan uzviy bog‘liqligini ta’kidlaydi. Muallif fikriga 
ko‘ra, samaradorlik bu nafaqat natija, balki qaror qabul qilishdagi metodologik asosdir. Shu nuqtai nazardan, 
uni tizimli va strategik boshqaruv modellariga integratsiya qilish zarur.

Shodmonovna va boshqalar (2021) iqtisodiy samaradorlikni korxonalar faoliyatidagi asosiy maqsad 
sifatida belgilaydi. Mualliflar uni resurslar xarajatlari va erishilgan natijalar o‘rtasidagi nisbat orqali baholaydi 
hamda ijtimoiy va iqtisodiy omillarning o‘zaro ta’sirini alohida ta’kidlaydi. Ushbu yondashuv elektr-maishiy 
texnika ishlab chiqaruvchi korxonalar misolida samaradorlikni keng qamrovda talqin qilish imkonini beradi.

Iqtisodiy samaradorlikning mukammalroq tahliliy tasnifi Encyclopedia of Public Administration (2020) 
tomonidan berilgan bo‘lib, unda ushbu tushuncha texnik, allokatsion va dinamik yo‘nalishlarda yoritib beriladi. 
Mazkur tasnif elektr va maishiy texnika ishlab chiqarish jarayonidagi turli funksiyalar hamda bosqichlarni tahlil 
qilishda muhim metodologik asos bo‘lib xizmat qilishi mumkin.

Famulski (2017) iqtisodiy samaradorlikni huquqiy kategoriya sifatida ko‘rib chiqadi. Uning ta’kidlashicha, 
qonunchilikda samaradorlik va adolat o‘rtasidagi muvozanatni saqlash muhim hisoblanadi, chunki har ikkisi 
ham ijtimoiy qarorlarni baholashda asosiy qadriyatlar sanaladi. Ushbu yondashuv elektr texnika korxonalari 
faoliyatidagi tartibga soluvchi (regulyativ) mexanizmlarni tahlil qilishda muhim ahamiyat kasb etadi.

Tarmoqning o‘ziga xos jihatlarini hisobga olgan holda, Chetroiu va Călin (2013) iqtisodiy samaradorlikni 
qishloq xo‘jaligi misolida xarajatlar va mahsulot hajmi o‘rtasidagi nisbat orqali o‘lchaydi. Ushbu modelda 
resurslardan optimal foydalanish hamda minimal xarajatlar evaziga maksimal natijaga erishish asosiy maqsad 
sifatida belgilanadi. Mazkur nazariy asos elektr-maishiy texnika sanoatida ham samarali ishlab chiqarish 
jarayonlarini tashkil etishda qo‘llanilishi mumkin.

Costea (2012) esa investitsiyalarning iqtisodiy samaradorligiga alohida e’tibor qaratadi. Muallif 
investitsiyalarning texnik-ilmiy taraqqiyotni rag‘batlantirishdagi rolini ta’kidlab, ularni iqtisodiy o‘sishning muhim 
harakatlantiruvchi kuchi sifatida baholaydi. Elektr va maishiy texnika ishlab chiqarish sohasida yuqori kapital 
sig‘imi hamda texnologik yangilanishlar mavjudligini inobatga olgan holda, investitsiyalar samaradorligini 
baholash ushbu tarmoq uchun alohida dolzarblik kasb etadi.

Nihoyat, Krakhina (2024) iqtisodiy samaradorlikni tizimli yondashuv asosida tahlil qilib, uning miqdoriy 
va sifat jihatlari, vaqt omili hamda resurslar cheklanganligini hisobga olish zarurligini qayd etadi. Muallifga 
ko‘ra, samaradorlikning obyektiv va chuqur bahosi faqat birlamchi ko‘rsatkichlarga emas, balki kompleks tahlil 
natijalariga asoslanishi lozim.

Yuqoridagi ilmiy yondashuvlarga tayanadigan bo‘lsak, “iqtisodiy samaradorlik” tushunchasi turli jihatlardan 
talqin qilinadi. Biroq umumiy nuqtai nazar shundan iboratki, u korxona faoliyatining natijadorligi va resurslardan 
oqilona foydalanish darajasini ifodalaydi. Iqtisodiy samaradorlikni aniq baholashda faqat moliyaviy ko‘rsatkichlar 
bilan cheklanib qolmasdan, sifat, vaqt omili va resurslar cheklanganligi kabi jihatlarni ham inobatga olish zarur. 
Bu esa sohadagi korxonalar faoliyatini tahlil qilishda murakkab, ko‘p yo‘nalishli yondashuvni talab qiladi. Shu 
sababli, elektr va maishiy texnika ishlab chiqaruvchi korxonalarda iqtisodiy samaradorlikka ta’sir etuvchi asosiy 
omillarni aniqlash va ularni chuqur tahlil qilish muhim ilmiy-amaliy ahamiyatga ega.

T A D Q I Q O T  M E T O D O L O G I YA S I
Mazkur tadqiqotda ma’lumotlar birlamchi va ikkilamchi manbalar asosida olindi. Ikkilamchi ma’lumotlar 

O‘zbekiston Respublikasi rasmiy statistika ma’lumotlari, tarmoq hisobotlari, xalqaro tashkilotlar bazalari hamda 
ilmiy maqolalar orqali shakllantirildi. Birlamchi ma’lumotlar esa elektr va maishiy texnika ishlab chiqaruvchi 

korxonalar faoliyatiga oid ochiq iqtisodiy ko‘rsatkichlar tahlili asosida yig‘ildi. Tadqiqot jarayonida qiyosiy tahlil, 
dinamik qatorlar tahlili, strukturaviy va funksional tahlil usullaridan foydalanildi. Shuningdek, ishlab chiqarish 
hajmi, eksport-import ko‘rsatkichlari, mahalliylashtirish darajasi va energiya samaradorligi indikatorlari o‘zaro 
solishtirilib, ularning iqtisodiy samaradorlikka ta’siri kompleks baholandi.

T A H L I L  V A  N A T I J A L A R
Olib borilgan nazariy tahlil va xalqaro tajribani o‘rganish natijalari shuni tasdiqlaydiki, mazkur sohada yuqori 

natijalarga erishish bir yo‘nalishli islohotlar bilan cheklanmasdan, ko‘p omilli va uyg‘unlashtirilgan yondashuvni 
talab etadi. Iqtisodiy samaradorlik bugungi kunda faqat moliyaviy ko‘rsatkichlar bilan emas, balki texnologiya 
darajasi, inson kapitali salohiyati, bozor muhiti va institutsional asoslarning o‘zaro integratsiyalashgan ta’siri 
orqali baholanmoqda. Tahlil jarayonida nazariy yondashuvlar amaliyot bilan solishtirilib, O‘zbekiston sharoiti 
uchun maqsadli xulosalar shakllantirildi.

2024-yil yakuniga kelib, mamlakatda maishiy elektr uskunalari bozori hajmi 1,5 mlrd dollarni tashkil etib, 
bu 2023-yilga nisbatan 9,4 foiz o‘sishni anglatdi. Shu bilan birga, so‘nggi to‘rt yil davomida sohadagi eksport 
hajmi 437 mln dollardan 1,5 mlrd dollargacha oshib, 3,5 barobarga ko‘paydi. Biroq HS-85 tovar guruhi bo‘yicha 
import hajmi 1,58 mlrd dollarni tashkil etmoqda, bu esa ichki bozor talabining kamida yarmi hali ham xorijiy 
mahsulotlar hisobidan qoplanayotganini ko‘rsatadi. Ichki ishlab chiqarish dinamikasiga ko‘ra, 2024-yilda 1,2 
mln dona muzlatgich, 0,9 mln dona kir yuvish mashinasi va 0,45 mln dona konditsioner ishlab chiqarilib, 7–11 
foiz oralig‘ida o‘sish qayd etildi. Mahalliylashtirish darajasi ham ijobiy o‘sishni namoyon etmoqda. Xususan, 
Artel kompaniyasi misolida muzlatgichlar bo‘yicha 55 foizga, kir yuvish mashinalari bo‘yicha esa 48 foizga yetdi 
(IndexBox, 2025).

Shu bilan birga, soha uchun strategik ahamiyatga ega bo‘lgan energiya samaradorligi masalasida muayyan 
muammolar saqlanib qolmoqda. Xalqaro energetika agentligi ma’lumotlariga ko‘ra, 2023-yilda O‘zbekiston 
sanoatida energiya intensivligi 1,11 megajoul/2015-dollar PPP darajasini tashkil etgan1. Har yili o‘rtacha 2 
foiz atrofida pasayish kuzatilayotganiga qaramay, ushbu ko‘rsatkich rivojlangan davlatlar darajasidan sezilarli 
darajada pastligicha qolmoqda. Shu bois, import o‘rnini bosish, eksport salohiyatini oshirish va barqaror tashqi 
savdo balansiga erishish maqsadida texnologiyalarni yangilash, mahalliylashtirishni chuqurlashtirish hamda 
energiya tejamkor yechimlardan samarali foydalanish dolzarb vazifaga aylanmoqda.

Jahon tajribasi elektr va maishiy texnika sanoatida samarali siyosat olib borish uchun boy amaliy 
yo‘nalishlarni taklif etadi. Rivojlanayotgan davlatlar tajribasi shuni ko‘rsatadiki, eksportga yo‘naltirilgan 
strategiya, texnologik yangilanish, mahalliylashtirishni rag‘batlantirish va kadrlar tayyorlash kabi omillar 
barqaror va muvaffaqiyatli o‘sishning asosiy poydevori bo‘lib xizmat qilmoqda.

Janubiy Koreyada 1970-yillarda qabul qilingan eksportbop sanoatni rivojlantirish siyosati doirasida Gumi 
elektronika klasteri shakllantirildi. Davlat tomonidan taqdim etilgan moliyaviy qo‘llab-quvvatlash va xususiy 
sektorning ilmiy-tadqiqot ishlariga faol jalb etilishi natijasida Samsung va LG kabi kompaniyalar xalqaro 
bozorda yetakchi o‘rinlarni egalladi2. Ushbu jarayonda sanoatni raqamlashtirish va “yashil” texnologiyalarga 
ustuvor e’tibor qaratilishi global raqobatda muhim ustunlikni ta’minladi3.

Turkiya tajribasida esa Organized Industrial Zone (OIZ) modeli asosida infratuzilmani markazlashtirish, 
energiya va soliq sohasida qulay sharoitlar yaratish hamda klaster effektidan foydalanish orqali maishiy texnika 
ishlab chiqaruvchi kompaniyalar Yevropa bozorlariga millionlab mahsulot eksport qilish imkoniyatiga ega bo‘ldi. 
Hukumat tomonidan yaqin besh yillikda raqamli sanoatni rivojlantirish uchun salmoqli moliyaviy resurslar 
ajratilmoqda4. Xuddi shuningdek, Vetnamda ham davlat tomonidan soliq imtiyozlari va kadrlar tayyorlash 
markazlarini tashkil etish orqali transmilliy kompaniyalar investitsiyalarini jalb etishga erishildi. Ta’lim va sanoat 
o‘rtasidagi hamkorlik natijasida malakali mutaxassislar tayyorlash tizimi samarali yo‘lga qo‘yildi5.

Hindistonda “Make in India” va PLI dasturlari mahalliy ishlab chiqarishni rag‘batlantirish hamda xalqaro 
raqobatbardoshlikni oshirishga qaratilgan bo‘lib, mahalliylashtirish darajasi sezilarli ravishda oshdi6.

Malayziyadagi Penang erkin sanoat hududi innovatsion ishlab chiqarish markaziga aylanishi natijasida ilg‘or 
texnologiyalarga asoslangan klasterlar shakllantirildi. Ushbu hududda universitetlar va ishlab chiqaruvchilar 
o‘rtasidagi hamkorlik mahsulot sifati va raqobatbardoshlikni ta’minlashda muhim o‘rin tutadi7.

1	 https://www.iea.org/countries/uzbekistan/efficiency-demand? 
2	 https://www.grandviewresearch.com/industry-analysis/south-korea-household-appliances-market-report 
3	 https://www.mckinsey.com/kr/~/media/mckinsey/locations/asia/korea/our%20insights/koreas%20next%20s%20curve%20a%20

new%20economic%20growth%20model%20for%202040/koreas-next-s-curve-a-new-economic-growth-model-for-2040.pdf 
4	 https://tacirler.com.tr/upload/files/arastirma/sirket-raporlari/arclk/arcelik_tacirler-investment_company-report_november_2024.pdf? 
5	 chrome-extension://efaidnbmnnnibpcajpcglclefindmkaj/https://www.sbb.gov.tr/wp-content/uploads/2025/03/Twelfth-Development-

Plan_2024-2028.pdf 
6	 https://timesofindia.indiatimes.com/business/india-business/govt-disburses-21k-crore-under-pli-scheme/articleshow/122078487.

cms? 
7	 Farlina Said. Malaysia’s semiconductor ecosystem amid geopolitical flux. 20 June 2024. https://www.isis.org.my/2024/06/20/

malaysias-semiconductor-ecosystem-amid-geopolitical-flux/? 

Ushbu misollar umumlashtirilganda, iqtisodiy samaradorlikni ta’minlashda eksportga yo‘naltirilgan siyosat, 
texnologik modernizatsiya, mahalliy kadrlar salohiyatini rivojlantirish va institutsional qo‘llab-quvvatlash 
o‘rtasidagi uyg‘unlik hal qiluvchi omil sifatida namoyon bo‘ladi.

O‘zbekiston uchun eng dolzarb vazifalardan biri sifatida OIZ (Organized Industrial Zone – uyushgan sanoat 
zonasi) modeli asosida texnoparklarni shakllantirish zarurati yuzaga chiqmoqda. Bunday sanoat hududlari 
doirasida innovatsion markazlar, ya’ni ilmiy-tadqiqot muassasalari, startaplar va kichik texnologik kompaniyalar 
joylashgan maxsus maydonlar tashkil etilishi klaster samaradorligini oshiradi. Shuningdek, eksportni qo‘llab-
quvvatlovchi moliyaviy instrumentlar (eksport kreditlari va subsidiyalar), mahalliy ta’minotchilarni xalqaro 
sertifikatlash, dual ta’lim va STEM dasturlari orqali kadrlar tayyorlash, energiya tejamkor texnologiyalarni joriy 
etish hamda davlat-xususiy sheriklik mexanizmlarini kuchaytirish muhim ahamiyat kasb etadi. Aynan ushbu 
kompleks yondashuv orqali mamlakat uzoq muddatli va barqaror iqtisodiy samaradorlikka erishishi mumkin.

Aniqroq qilib aytganda, OIZ sanoatni rivojlantirish maqsadida maxsus tashkil etilgan, infratuzilmasi tayyor 
va muayyan imtiyozlarga ega hudud hisoblanadi. Uning asosiy maqsadi ishlab chiqaruvchi korxonalarni bir 
joyga jamlash, ular o‘rtasida hamkorlikni kuchaytirish va klaster effektini yaratish hamda biznes yuritishni 
soddalashtirish orqali iqtisodiy samaradorlikni oshirishdan iborat.

Shu o‘rinda, bunday sanoat zonalari O‘zbekistonda ham mavjud emasmi, degan savol tug‘iladi. Jumladan, 
erkin iqtisodiy zonalar (EIZ) yoki kichik sanoat zonalari (KSZ) ushbu funksiyalarni bajaradimi, degan masala 
yuzaga chiqadi.

O‘zbekistonda faoliyat yuritayotgan EIZ va KSZlar ma’lum darajada o‘xshash funksiyalarga ega bo‘lsa-da, 
OIZ modeli to‘liq shakllanmagan. Haqiqatan ham, respublikada mavjud EIZ va KSZlarning asosiy maqsadi 
investitsiyalarni jalb qilish, ishlab chiqarish hajmini oshirish va eksportbop mahsulotlar ulushini ko‘paytirishdan 
iborat. Bu jihatdan ular Turkiyadagi Organized Industrial Zones (OIZ) modeli bilan umumiy yo‘nalishga ega. 
Biroq Turkiya OIZ modeli bilan O‘zbekistondagi EIZ va KSZlar o‘rtasida qator muhim farqlar mavjud bo‘lib, ular 
1-jadvalda keltirilgan.

1-jadval. O‘zbekistondagi erkin iqtisodiy zonalar (EIZ) va Turkiyadagi Organized Industrial Zones (OIZ)ning 
taqqoslama tahlili8

Yo‘nalish OIZ (Turkiya) EIZ (O‘zbekiston)
Ma’lum bir maqsad

Asosiy maqsad Sanoatni klaster asosida rivojlantirish, 
eksportbop ishlab chiqarish

Xorijiy va mahalliy investitsiyalarni jalb qilish, 
eksportni rag‘batlantirish

Tartibga solish Tizimli, markazlashgan boshqaruv (mamlakat 
bo‘ylab 300-dan ortiq OIZ)

Turli formatdagi zonalar: EIZ, kichik sanoat 
zonalari, firma klasterlari

Infratuzilma va tayyorlik darajasi

Infratuzilma Dastlabdan to‘liq ta’minlangan: elektr, suv, 
kanalizatsiya, logistika

Ko‘p hollarda infratuzilma to‘liq emas yoki kech 
ta’minlanadi

Texnopark va ta’lim STEM markazlari, universitetlar bilan 
integratsiya Ayrim zonalarda mavjud, biroq tizimli emas

Soliq va boshqa imtiyozlar

Imtiyozlar Soliq imtiyozlari, energiya narxlari bo‘yicha 
yengilliklar, eksport subsidiyalari

Soliq va bojxona imtiyozlari mavjud, ammo 
doimiylik va prognozlash muammoli

Energiya va 
xomashyo Davlat narxlari asosida kafolatlangan ta’minot Ko‘p hollarda xomashyo va energiya ta’minotida 

uzilishlar kuzatiladi

Klasterlashuv va hamkorlik

Klaster modeli Bir xil tarmoqdagi korxonalar joylashadi 
(masalan, elektronika)

Ko‘plab zonalarda tarmoqlararo aralashuv 
mavjud, klaster modeli sust

Hamkorlik Ilmiy tadqiqot, ta’lim, logistika va eksport 
faoliyati uyg‘un olib boriladi

Har bir korxona alohida faoliyat yuritadi, zona 
ichidagi hamkorlik zaif

Boshqaruv va monitoring

Boshqaruv Mustaqil boshqaruv kengashlari, xususiy 
sektor faol ishtiroki Asosan davlat tashkilotlari orqali boshqariladi

Samaradorlik bahosi OIZlar milliy eksportning katta qismini 
ta’minlamoqda

Ayrim EIZlar to‘liq ishlamayapti, 
foydalanilmayotgan hududlar mavjud

8	 Muallif ishlanmasi

Yuqoridagi jadval O‘zbekistondagi erkin iqtisodiy zonalar (EIZ) va Turkiyadagi Organized Industrial 
Zones (OIZ) o‘rtasidagi asosiy institutsional hamda amaliy farqlarni tizimlashtirilgan holda aks ettiradi. Mazkur 
taqqoslama orqali har ikki modelning maqsadlari, boshqaruv tizimi, infratuzilmaviy tayyorgarligi, innovatsiyalarni 
qo‘llab-quvvatlash salohiyati, klasterlashuv darajasi va hamkorlik mexanizmlari yaqqol namoyon bo‘ladi.

Xususan, Turkiyadagi OIZlar sanoatni klasterlashuv asosida rivojlantirishga yo‘naltirilgan bo‘lib, ularning 
infratuzilmasi, kadrlar tayyorlash tizimi hamda ta’lim va ilmiy-tadqiqot muassasalari bilan integratsiyasi oldindan 
rejalashtirilgan. Ushbu zonalar mustaqil boshqaruv organlari tomonidan boshqariladi va davlat-xususiy sheriklik 
asosidagi ishtirok mexanizmlari samarali yo‘lga qo‘yilgan. Bu esa nafaqat investitsiyalarni jalb qilish, balki 
eksportga yo‘naltirilgan, yuqori qo‘shimcha qiymatli ishlab chiqarishni rivojlantirish imkonini beradi.

Bunga muqobil ravishda, O‘zbekistondagi EIZ va KSZlar hozirgi kunda asosan imtiyozlar va yer 
resurslarini taqdim etish orqali investorlarni jalb etishga yo‘naltirilgan bo‘lib, klasterlashuv hamda korxonalar 
o‘rtasidagi o‘zaro hamkorlik yetarli darajada rivojlanmagan. Infratuzilma ko‘p hollarda to‘liq shakllanmagan 
yoki kechiktirilgan holda barpo etiladi, ta’lim muassasalari va texnoparklar bilan uzviy hamkorlik esa ko‘proq 
tashabbus darajasida qolmoqda. Ushbu holat, ayniqsa, innovatsion ishlab chiqarish va eksport salohiyatini 
to‘liq ro‘yobga chiqarishga to‘sqinlik qilmoqda.

Shu nuqtai nazardan, OIZ modeliga xos bo‘lgan tarkibiy yondashuv, tizimli rejalashtirish va klasterlashuv 
konsepsiyasi O‘zbekistonning sanoat zonalari siyosati uchun yo‘naltiruvchi namuna bo‘lib xizmat qilishi mumkin. 
Buning uchun zonalarda infratuzilmani rejali shakllantirish, korxonalar o‘rtasidagi hamkorlikni rag‘batlantirish, 
ta’lim va ilm-fan bilan integratsiyalashgan mexanizmlarni kuchaytirish muhim ilmiy-amaliy ahamiyatga ega.

X U L O S A  V A  T A K L I F L A R
O‘zbekistonda elektr va maishiy texnika sanoati milliy iqtisodiyotning ustuvor va istiqbolli tarmoqlaridan 

biri sifatida barqaror rivojlanib bormoqda. Mazkur maqolada olib borilgan nazariy tahlil va xalqaro tajribani 
o‘rganish natijalari shuni ko‘rsatadiki, soha samaradorligini oshirish texnologik yangilanish va moliyaviy qo‘llab-
quvvatlash bilan bir qatorda, inson kapitalini rivojlantirish, klasterlashuvni chuqurlashtirish, infratuzilmani 
takomillashtirish hamda institutsional mexanizmlarni uyg‘unlashtirish orqali samarali amalga oshirilmoqda.

So‘nggi yillarda mamlakatda eksport salohiyatini oshirish, mahalliy ishlab chiqarishni kengaytirish va 
energiya tejamkor yechimlarni joriy etish borasida izchil va samarali choralar ko‘rilmoqda. Bu jarayonlar 
tarmoqning raqobatbardoshligini mustahkamlash, ichki bozor ehtiyojlarini qondirish hamda tashqi bozorlarda 
milliy mahsulotlar ulushini oshirishga xizmat qilmoqda.

Shu asosda, sohaning uzoq muddatli barqaror rivojlanishini ta’minlash uchun O‘zbekiston sharoitiga mos 
milliy modelni xalqaro ilg‘or tajribalar bilan uyg‘unlashtirgan holda takomillashtirish maqsadga muvofiqdir. 
Xususan, Turkiya tajribasida muvaffaqiyatli qo‘llanilayotgan klasterlashuv yondashuvi, texnoparklar bilan 
integratsiya hamda davlat-xususiy sheriklik mexanizmlaridan samarali foydalanish orqali elektr va maishiy 
texnika sanoatini rivojlanishning yangi, yuqori qo‘shimcha qiymatga ega bosqichiga olib chiqish uchun keng 
imkoniyatlar mavjud.

